
OʻZBEKISTONNING IJTIMOIY-
IQTISODIY RIVOJLANISH 
HOLATI VA INVESTITSIYA 
JARAYONLARINING OʻZIGA 
XOS XUSUSIYATLARI 

Oʻrinov Akmaljon Axmadjonovich
Farg‘ona davlat universiteti “Iqtisodiyot va servis” kafedrasi dotsenti, i.f.n.
Pochta manzili: urinov_aa@mail.ru

Annotatsiya: Mazkur maqolada Oʻzbekiston Respublikasining soʻnggi yillarda ijtimoiy-iqtisodiy rivojlanish holati, uning 
asosiy yoʻnalishlari va erishilgan yutuqlari tahlil qilingan. Unda mamlakatda amalga oshirilayotgan islohotlar, aholi turmush 
darajasining yaxshilanishi, bandlik, infratuzilma rivoji hamda makroiqtisodiy barqarorlik kabi muhim omillar yoritilgan. 
Shuningdek, investitsiya jarayonlari, xususan, toʻgʻridan-toʻgʻri xorijiy investitsiyalar oqimi, ularning sohalar boʻyicha 
taqsimlanishi va iqtisodiyotga ta’siri keng tahlil etiladi. Maqolada Oʻzbekistondagi investitsiya muhiti va uning barqarorligi, 
shuningdek, investorlarga yaratilayotgan qulay sharoitlar haqida ham soʻz yuritiladi.

Kalit soʻzlar: Oʻzbekiston, ijtimoiy-iqtisodiy rivojlanish, investitsiya siyosati, xorijiy investitsiyalar, iqtisodiy islohotlar, 
investitsiya muhiti, barqarorlik.
Abstract: This article analyzes the recent trends in the socio-economic development of the Republic of Uzbekistan, its 
main directions, and achievements. It highlights key aspects such as ongoing reforms, improvement of living standards, 
employment, infrastructure development, and macroeconomic stability. The article also thoroughly examines investment 
processes, particularly the inflow of foreign direct investments, their sectoral distribution, and their impact on the economy. 
Furthermore, it discusses the investment climate in Uzbekistan, its stability, and the favorable conditions being created 
for investors.

Key words: Uzbekistan, socio-economic development, investment policy, foreign investments, economic reforms, 
investment climate, stability.
Аннотация: В данной статье проанализированы современные тенденции социально-экономического развития 
Республики Узбекистан, его основные направления и достигнутые успехи. Особое внимание уделено проводимым 
реформам, улучшению уровня жизни населения, занятости, развитию инфраструктуры и макроэкономической 
стабильности. Также всесторонне рассмотрены инвестиционные процессы, в частности, приток прямых 
иностранных инвестиций, их распределение по отраслям и влияние на экономику. В статье обсуждаются 
инвестиционный климат Узбекистана, его стабильность и создаваемые благоприятные условия для инвесторов.

Ключевые слова: Узбекистан, социально-экономическое развитие, инвестиционная политика, иностранные 
инвестиции, экономические реформы, инвестиционный климат, стабильность.

K I R I S H 
O‘zbekistonda bozorga o‘tishning ijtimoiy-iqtisodiy islohotlari o‘ziga xosdir. Ular avloddan-avlodga o‘tgan 

urf-odatlar, meyorlar va institutlarga rioya qiladigan an’anaviy jamiyat bilan bog‘liqdir. Jamiyatning bunday turi 
G‘arbning aksidir. Jamiyatdagi o‘zgarishlar qanchalik chuqur va keng bo‘lsa, barqarorlik, tinchlik va hamjihatlik 
darajasi shunchalik yuqori bo‘ladi. Bozor iqtisodiyotiga o‘tish davrida O‘zbekiston muammolarni bosqichma-
bosqich hal qiladi: barqaror iqtisodiy o‘sishni ta’minlash, haqiqiy mulkdorlar sinfini ragʼbatlantirish, odamlarga 
investitsiyalarni ko‘paytirish, bozor iqtisodiyotini davlat tomonidan tartibga solishdir.

Mamlakatimizda ijtimoiy-iqtisodiy sohalarni rivojlantirish bo‘yicha kompleks dasturlar qabul qilinmoqda. 
Ulardan birinchisi - Iqtisodiy islohotlarni chuqurlashtirish dasturi va Kadrlar tayyorlash milliy dasturi hisoblanadi.

Investitsiyalar – ishlab chiqarishni modernizatsiya qilish, tannarxini pasaytirish, iqtisodiy o‘sishni tiklash 
va shuning uchun aholi turmush darajasini oshirishning asosiy bozori hisoblanadi. Mustaqillikning dastlabki 
yillaridanoq qulay investitsiya muhiti yaratilgani respublikaga katta mablag‘larni jalb qildi. Kapital qo‘yilmalar 
tarkibida xorijiy kapitalning ulushi ko‘paydi. Ishlab chiqarishning sezilarli darajada kengayishi faqat yangi 
ishlab chiqarishlarni tashkil etish, asbob-uskunalar va texnologiyalarni tak omillashtirish, sifatli yangilashga 
yo‘naltirilgan yangi investitsiyalar hisobiga ta’minlanishi mumkin. Rejalashtirilgan iqtisodiyotda investitsiya 
atamasi ishlatilmadi, ammo bu asosiy vositalarni ko‘paytirishga kapital qo‘yilmalar hisoblanar edi. Investitsiyalar 
toifasi bozor islohotlarining boshlanishi bilan foydalanila boshlandi.

Maqolaning maqsadi Oʻzbekiston Respublikasining ijtimoiy-iqtisodiy rivojlanish holatini ilmiy tahlil qilish, 
mamlakatda amalga oshirilayotgan investitsiya siyosatining asosiy yoʻnalishlarini aniqlash hamda xorijiy 
investitsiyalarning iqtisodiyotga ta’sirini o‘rganish orqali investitsiya jarayonlarining barqaror rivojlanishga 
qo‘shayotgan hissasini ochib berishdan iborat.

T A D Q I Q O T  M E T O D O L O G I YA S I
Maqolani tayyorlashda tizimli yondashuv, tahlil va sintez, taqqoslash, statistik ma’lumotlarni o‘rganish, 

grafik va dinamik tahlil usullari qollanildi. Shuningdek, ilmiy adabiyotlar, tahliliy hisobotlar va amaliy tajribalarga 
tayangan holda investitsiya jarayonlarining milliy iqtisodiyotga tasiri baholandi.

M A V Z U G A  O I D  A D A B I Y O T L A R  S H A R H I
Tadqiqot doirasida foydalanilgan adabiyotlar O‘zbekiston iqtisodiy siyosatining zamonaviy yo‘nalishlarini, 

investitsion muhitning shakllanishi, innovatsion boshqaruv mexanizmlari va inson kapitalini� rivojlantirish 
kabi muhim masalalarni keng qamrab oladi. Jumladan, 2023-yil 21-iyulda qabul qilingan “Ma’muriy islohotlar 
doirasida investitsiyalar, sanoat va savdo sohasida davlat boshqaruvini samarali tashkil qilish chora-tadbirlari 
to‘g‘risida”gi Farmon davlat boshqaruvi tizimining modernizatsiyasi orqali iqtisodiy faoliyatni rag‘batlantirish, 
investitsiyaviy jarayonlarni muvofiqlashtirish va sanoat salohiyatini oshirishni maqsad qilganini ko‘rsatadi.

Prezident Sh.M. Mirziyoyevning Oliy Majlisga murojaatnomasida mamlakatda amalga oshirilayotgan 
iqtisodiy islohotlarning mohiyati, xususan, barqaror makroiqtisodiy muhit yaratish, xorijiy investitsiyalar oqimini 
kuchaytirish, tadbirkorlik muhitini yaxshilash masalalari chuqur tahlil qilingan. Bu nutq strategik hujjat sifatida 
investitsion siyosatning ustuvor yo‘nalishlarini belgilashda asosiy manba bo‘lib xizmat qiladi.

Innovatsion boshqaruvga oid A.V.Tebekin va V.M.Djuzining darsliklarida korxonalarda va butun iqtisodiyot 
miqyosida innovatsion jarayonlarni samarali boshqarish konsepsiyalari, strategik yondashuvlar hamda 
zamonaviy menejment modellari bayon etilgan. Bu asarlar zamonaviy iqtisodiyotda raqobatbardoshlikni 
ta’minlashda innovatsiyalar muhim rol o‘ynashini ta’kidlaydi.

Shuningdek, R.Robertson va F.Lechner tomonidan ishlab chiqilgan jahon tizimlari nazariyasi doirasida 
modernizatsiya va globallashuv jarayonlarining madaniy muammolari tadqiq etilgan. Bu g‘oyalar O‘zbekistonning 
jahon iqtisodiy tizimidagi o‘rni va milliy taraqqiyot modelining xususiyatlarini aniqlashda nazariy asos bo‘lib 
xizmat qiladi.

Q.X.Abdurahmonovning “Inson taraqqiyoti” nomli darsligi esa inson kapitalining iqtisodiy taraqqiyotdagi 
o‘rnini chuqur tahlil qilib, barqaror rivojlanishga erishishda ma’naviy-axloqiy, ilmiy va mehnat salohiyatining 
muhimligini asoslaydi. Muallifning qarashlari ijtimoiy rivojlanishning makro va mikro darajadagi omillarini 
izohlashda foydalidir.

Umuman olganda, tanlangan adabiyotlar O‘zbekistonda olib borilayotgan islohotlar mazmuni, ularning 
xalqaro tajriba bilan uzviy bog‘liqligi hamda milliy iqtisodiyotning innovatsion va investitsiyaviy yo‘nalishlarini 
keng tahlil qilish imkonini beradi.

T A H L I L  V A  N A T I J A L A R
Zamonaviy globallashuv jarayonlarida investitsiya siyosati mamlakatning ijtimoiy-iqtisodiy rivojlanishida 

muhim omil sifatida namoyon bo‘lmoqda. Investitsiya siyosatining mohiyati – bu mamlakat iqtisodiyotining 
raqobatbardoshligini oshirish, yangi ish o‘rinlari yaratish, innovatsion rivojlanishni rag‘batlantirish, infratuzilmani 
yaxshilash hamda aholi turmush darajasini oshirishga qaratilgan kompleks chora-tadbirlar tizimidir.

O‘zbekiston Respublikasi Prezidenti tashabbusi bilan 2017–2021-yillarda amalga oshirilgan Harakatlar 
strategiyasida investitsiya muhitini yaxshilash, xorijiy va mahalliy investitsiyalar oqimini oshirishga alohida e’tibor 
qaratilgan. Strategiyaning beshinchi ustuvor yo‘nalishi – xavfsizlik, millatlararo totuvlik va diniy bag‘rikenglikni 

ta’minlash hamda oqilona tashqi siyosat yuritish – doirasida ham investitsion hamkorlikni kengaytirish va 
mamlakatning xalqaro reytingini oshirishga qaratilgan vazifalar belgilangan edi.

“O‘zbekiston – 2030” strategiyasida ham investitsiya siyosati muhim o‘rin tutadi. Unda 2030-yilgacha 
mamlakat yalpi ichki mahsulotini kamida ikki barobarga oshirish, har bir tuman va shaharning investitsiyaviy 
jozibadorligini oshirish, to‘g‘ridan-to‘g‘ri investitsiyalar hissasini umumiy investitsiyalar tarkibida keskin 
ko‘paytirish maqsad qilib qo‘yilgan. Shuningdek, 2030-yilgacha har bir tumanda kamida bitta yirik investitsiyaviy 
loyiha amalga oshirilishi rejalashtirilgan.

Bu maqsadlardan kelib chiqib, investitsiya siyosati faqat iqtisodiy o‘sish uchun emas, balki mintaqalarda 
teng rivojlanishni ta’minlash, aholining bandligini oshirish va kambag‘allikni qisqartirish kabi keng ko‘lamli 
ijtimoiy vazifalarni ham bajarish vositasi sifatida namoyon bo‘ladi.

O‘zbekistonda 2017–2023-yillar davomida investitsiya hajmlari sezilarli o‘sish va dinamik o‘zgarishlarga 
ega bo‘ldi. Bu davrda mamlakat iqtisodiyotiga jalb qilingan investitsiyalar hajmi va tarkibida muhim o‘zgarishlar 
kuzatildi. Quyidagi jadval va rasm ushbu tendensiyalarni ko‘rsatadi (1-jadval): 

1-jadval. 2017-2023-yillarda O‘zbekistonda investitsiya hajmlari (trln.so‘mda)1.
Yillar Jalb qilingan investitsiyalar (trln. so‘m) Xorijiy investitsiyalar ulushi (%)
2017 16,1 24,3
2018 36,9 30,5
2019 53,9 35,2
2020 42,0 28,7
2021 46,1 33,8
2022 60,0 42,8
2023 201,7 56,7

1-rasm. 2017-2023-yillarda. O‘zbekistonda investitsiya hajmlari (trln.so‘mda)2.

Jadval va rasm ma’lumotlaridan ko‘rinadiki, O‘zbekistonda umumiy investitsiyalar hajmi 2017-yilda 16,1 
trln so‘mni tashkil etgan bo‘lsa, 2023-yilda bu ko‘rsatkich 201,7 trln so‘mga yetdi, bu esa 12,5 barobarlik o‘sishni 
ko‘rsatadi. Xorijiy investitsiyalar ulushi 2017-yilda 24,3% bo‘lgan bo‘lsa, 2023-yilda 56,7% ga yetdi, bu esa 
so‘nggi 20 yildagi eng yuqori ko‘rsatkich hisoblanadi. To‘g‘ridan-to‘g‘ri xorijiy investitsiyalar hajmi 2021-yilda 2,3 
mlrd dollar, 2022-yilda 2,6 mlrd dollarni tashkil etgan bo’lsa, 2023-yilda 2,2 mlrd dollarga kamaydi. ​ 

2017-2023-yillar davomida O‘zbekistonda investitsiya muhiti sezilarli darajada yaxshilandi. Xususan, 
xorijiy investitsiyalar ulushining oshishi mamlakatning xalqaro investitsiya maydonidagi nufuzini oshirdi. Bu 

1	 https://lex.uz/uz/docs/-6540957?ONDATE=29.01.2025%2000
2	 O‘zbekiston Respublikasi Milliy statistika qo‘mitasi ma’lumotlari.

tendensiyalar “Taraqqiyot strategiyasi” va 2030-yilga mo’ljallangan konsepsiya doirasidagi islohotlarning 
samarasi sifatida baholanishi mumkin (2-jadval).

2-jadval. Asosiy vositalarga kiritilgan investitsiyalar (joriy narxlarda, mlrd soʻm)3.

Hududlar
Yillar

2017 2018 2019 2020 2021 2022 2023
O‘zbekiston 
Respublikasi 72155,2 124231,3 195927,3 210195,1 239552,6 266240 356071,4

Qoraqalpog‘iston 
Respublikasi 2822 6757,8 8750,6 7089,8 8110,7 10254 12959,2

Andijon 2986 4711,9 7452,1 9622,6 11176,6 14339,8 18639,1

Buxoro 11613,4 9610,9 10366,6 12183,9 20528,3 21638,3 31030,5

Jizzax 1788,2 3606,3 7900,9 12545,4 9233,6 10373,9 14970,9

Qashqadaryo 11175,3 16518,5 24462,5 20557,6 17359,1 16012,8 21138

Navoiy 3977,9 10579,5 17646,3 15688,4 15020,1 17958,1 26398,6

Namangan 3586,7 8158,1 12084,9 12007,2 12982 14775,1 19220,1

Samarqand 4384,2 7061,4 10266,7 14656,4 15641,6 18917,1 25717,1

Surxondaryo 3551 7240,6 11835,1 10068,2 12037,8 11569,4 18307,7

Sirdaryo 1628 2699,3 5869,1 7191,9 8051,8 12354,6 15871,8

Toshkent 5938,4 11226,9 20353,9 21148,6 28113,6 35767,7 47709,3

Farg‘ona 2954,5 5539,1 8685,4 11040 12625,2 15419,3 19955

Xorazm 2175,9 3013,8 5032 5391,8 8292 8769,7 11666,1

Toshkent shahri 13573,7 26435,7 42458,1 50371,4 58172,7 56847,9 71143,7

Jadval ma’lumotlaridan ko‘rinadiki, 2017-2023-yillarda O‘zbekiston Respublikasida asosiy vositalarga 
yo‘naltirilgan investitsiyalarning joriy narxlardagi umumiy hajmi 72155,2 mlrd. so‘mdan 356071,4 mlrd. 
so‘mgacha oshgani kuzatiladi. Bu davr mobaynida investitsiya faolligi 5 barobarga yaqin o‘sganini ko‘rsatadi. 
Ushbu o‘sish mamlakatda amalga oshirilgan islohotlar, xususan 2019-yilda e’lon qilingan “Faol investitsiyalar 
va ijtimoiy rivojlanish yili” doirasidagi siyosatning amaliy natijalari bilan izohlanadi.

 Jadval ma’lumotlarini hududlar kesimida tahlil qilidigan bo‘lsak, Toshkent shahri investitsiya jalb qilishda 
mutlaq yetakchi bo‘lib qolmoqda. Agar 2017-yilda 13573,7 mlrd. so‘m investitsiya jalb qilingan bo‘lsa, 2023-yilda 
ushbu ko‘rsatkich 71143,7 mlrd. so‘mni tashkil etgan. Bu 5 yilda qariyb 5,2 barobarlik o‘sishdir. Toshkent viloyati 
ham yuqori sur’atlar bilan o‘sishni namoyon etgan. 2017-yildagi 5938,4 mlrd. so‘mdan 2023-yilda 47709,3 
mlrd. so‘mgacha oshgan. Qoraqalpog‘iston Respublikasi, Sirdaryo va Xorazm viloyatlari respublika bo‘yicha 
nisbatan past ko‘rsatkichlarga ega bo‘lib, ulardagi investitsiya faolligini oshirish hali ham dolzarb masala bo‘lib 
qolmoqda.

Jadval tahlili shuni ko‘rsatadiki, respublikadagi barcha hududlarda investitsion faollik yuqori sur’atlar bilan 
o‘sib bormoqda. Shu bilan birga, ayrim hududlarda investitsiyalar hajmini oshirish va investitsiya muhitini 
yaxshilash bo‘yicha yanada aniq targetlangan chora-tadbirlarni amalga oshirish zarur. Bu esa hududlararo 
iqtisodiy tenglikni ta’minlash va umumiy ijtimoiy-iqtisodiy taraqqiyotni yanada rag‘batlantirishga xizmat qiladi.

X U L O S A  V A  T A K L I F L A R
Investitsiya faoliyatini jadallashtirish va ularning investitsiya jozibadorligini oshirishda ijtimoiy-iqtisodiy 

rivojlanishning ustuvor yo‘nalishlarida investitsiya faoliyatini kuchaytirish muammolarini har tomonlama o‘rganish 
ko‘rib chiqilayotgan muammoning nazariy qoidalarini tizimlashtirish, tahlil qilish, shuningdek investitsiyalarni 
rejalashtirish samaradorligini oshirish va investitsiyalarni jalb qilishning aniq yo‘nalishlari bo‘yicha aniq tavsiyalar 
berishga imkon berdi.

Tadqiqot investitsiyalarini rivojlantirishda ijtimoiy-iqtisodiy sharoitda ustuvor yo‘nalishlarga qarab xulosalar 
va takliflarni ishlab chiqildi:

3	 O‘zbekiston Respublikasi Milliy statistika qo‘mitasi  ma’lumotlari.

1. Investitsiya siyosatini shakllantirishga ta’sir etuvchi va uning mazmunini tashkil etuvchi asosiy 
elementlarning takomillashtirilishi aholining ijtimoiy-iqtisodiy hayotini rivojlantirish bo‘yicha investitsiya faoliyatini 
amalga oshirish samaradorligini oshiradi. 

2. Investitsion faoliyatni kuchaytirishda ijtimoiy-iqtisodiy rivojlanishning ustuvor yo‘nalishlarini kuchaytirish 
uchun 24P darajasida investitsiyalarning ustuvor yo‘nalishlarini tanlash strategiyasi va taktikasini belgilaydigan 
investitsiya loyihalarini ishlab chiqish zarur, bu kompaniyaning samaradorligi uchun zarur investitsiya 
salohiyatiga ega yoki yo‘qligini eng to‘liq va aniq aniqlashga imkon beradi. 

3. Investitsiya loyihasini yaratish va amalga oshirish sxemasi quyidagi bosqichlardan iborat bo‘lishi 
kerak: investitsiya konsepsiyasini (g‘oyasini) shakllantirish; investitsiya imkoniyatlarini o‘rganish; Loyihaning 
texnik-iqtisodiy asoslari; shartnoma hujjatlarini tayyorlash; loyiha hujjatlarini tayyorlash; qurilish-montaj ishlari; 
obyektning ishlashi, iqtisodiy ko‘rsatkichlarning monitoringi.

4. Ishlab chiqilgan investitsiya strategiyasini baholash quyidagi mezonlarga asoslanishi kerak: korxonaning 
investitsiya strategiyasi uning iqtisodiy rivojlanishining umumiy strategiyasiga muvofiqligi; investitsiya 
strategiyasini amalga oshirish bilan bog‘liq bo‘lgan xavf darajasining maqbulligi; investitsiya strategiyasining 
samaradorligi. 

